Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Hyder - Colosiaid 2:7 (3 o gyfres o 4)
Cadwch eich gwreiddiau'n ddwfn ynddo, eich bywyd wedi ei adeiladu arno, eich hyder ynddo yn gadarn fel y cawsoch eich dysgu, (a’ch bywydau yn gorlifo o ddiolch.)

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu Beiblau plant, planhigyn a lego.

.....

(Cliciwch ar y ppt i gael y lluniau/adnod sy’n ymwneud â gwreiddiau ac adeiladu.)

Atgoffwch y plant yn gyflym iawn am bwysigrwydd gwreiddiau ac adeiladu ar sylfaen gadarn, defnyddiwch y planhigyn a’r lego i’w hatgoffa. Ewch dros y rhannau o’r adnod sydd eisoes wedi eu hesbonio,

Cadwch eich gwreiddiau'n ddwfn ynddo, eich bywyd wedi ei adeiladu arno...

Rydym wedi dysgu ein bod hi’n bwysig iawn ein bod ni’n aros yn agos at Iesu Grist a chredu ynddo. Dw i am sôn am ran nesaf yr adnod, sef, (clic ar y ppt),

(rhoi) eich hyder ynddo yn gadarn fel y cawsoch eich dysgu,

Hyder....oes yna rhywun yn gwybod be ydy hyder? (Gadewch iddyn nhw ddyfalu).

(clic ar y ppt – llun o blant yn neidio oddi ar fwrdd deifio uchel)

Faint ohonoch chi sy’n gallu nofio? Faint ohonoch chi sydd wedi deifio i mewn i bwll nofio o uchder? (Pam nad ydyn nhw wedi gwneud? Pam eu bod wedi gwneud? Sut deimlad oedd deifio i mewn o uchder?)

Dw i’n gwybod fod yna lot o blant wedi dechrau dringo i fyny’r ysgol at y bwrdd deifio ond wedi troi’n ôl hanner ffordd. Dw i hefyd yn gwybod fod yna rai plant wedi cerdded reit i ddiwedd y bwrdd deifio ac wedi methu neidio i ffwrdd, roedden nhw hefyd wedi troi yn ôl a mynd yn ôl i lawr. Ond, dw i’n gwybod fod yna rai plant yn ddigon hyderus i ddringo i fyny, mynd reit i flaen y bwrdd deifio a neidio ffwrdd heb boeni dim! Dyna’r gwahaniaeth mae hyder yn wneud.

Dydi’r plant sy’n deifio oddi ar y bwrdd uchel ddim yn boeni am frifo, dydyn nhw ddim yn poeni am foddi – mae ganddyn nhw hyder y byddan nhw’n iawn. Mae nhw’n hyderus y medran nhw nofio ac y hyderus bod y dŵr yn ddiogel. Mae nhw’n trystio’r athrawon nofio sy’n dweud wrthyn nhw y byddan nhw’n iawn ac mae nhw’n trystio’r lifeguards sydd o gwmpas y pwll nofio i’w hachub nhw petai rhywbeth yn mynd o’i le. 

Mae’r Beibl eisiau i ni fod fel y plant hyderus yma pan dyn ni’n sôn am ffydd yn Iesu Grist.  Mae’n rhaid i ni drystio Iesu Grist 100%. Dw i’n sicr eich bod chi wedi clywed hanes Iesu Grist (dangoswch y Beiblau a soniwch am ambell stori yn fyr e.e. gwella’r dall, y byddar, y cloff); dych chi wedi dysgu nid yn unig ei fod o’n ddyn da ond ei fod o hefyd yn Fab Duw. Mae’n rhaid i chi gael hyder ym mhopeth dych chi wedi ddysgu am Iesu er mwyn gallu ei drystio; gwrandewch ar fwy o’r adnod,

Cadwch eich gwreiddiau’n ddwfn ynddo, eich bywyd wedi ei adeiladu arno, (a’ch) hyder ynddo yn gadarn fel y cawsoch eich dysgu...

Gweddi

Ein Tad, dyn ni’n diolch i Ti am y Beibl. Dyn ni’n diolch i Ti ein bod ni’n gallu dysgu mwy am Iesu Grist wrth ddarllen y Beibl. Helpa ni i gredu yn Iesu Grist ac aros yn agos ato drwy ein bywyd. Helpa ni i gadw’n gwreiddiau’n ddwfn ynddo, ein bywyd wedi ei adeiladu arno a’n hyder yn gadarn ynddo hefyd. Amen  

